
KORXONA VA TASHKILOTLARDA INSON 
KAPITALIDAN SAMARALI FOYDALANISHDA 

KORPORATIV MADANIYAT, AXLOQIY-RUHIY VA 

Annotatsiya. Ushbu maqolada korxona va tashkilotlarda inson kapitali tushunchasi, uning zarurligi, mamlakatimizda 
dolzarbdigi, iqtisodchi olimlar va tashkilotlarning ilmiy va amaliy qarashlari,  jahon amaliyotida tutgan o‘rni tahlil qilingan, 
undan samarali foydalanishda korporativ madaniyat, axloqiy-ruhiy va ma’naviy muhitning o‘rni muhim ekanligi,  inson 
kapitali tarkibidagi elementlarni umumlashtish va uni yanada takomillashtiirish bo‘yicha ilmiy asoslangan tavsiyalar 
berilgan.

Kalit soʻzlar: Inson kapitali, samarali foydalanish, korporativ madaniyat, axloqiy-ruhiy ma’naviy muhit, kompaniya, 
investisiya, aql-zakovat, intellektual salohiyat,  bilim, tajriba va kasbiy kompetensiyalar,  mehnat qobiliyati, ijtimoiy faollik, 
hayot sifati.

Abstract. This article analyzes the concept of human capital in enterprises and organizations, its necessity, relevance 
in our country, the scientific and practical views of economists and organizations, its role in world practice, the role of 
corporate culture, moral-spiritual and spiritual environment in its effective use, the generalization of the elements of 
human capital and its further improvement are given scientifically based recommendations.

Key words: Human capital, effective use, corporate culture, moral and spiritual environment, company, investment, 
intelligence, intellectual potential, knowledge, experience and professional competences, work ability, social activity, 
quality of life.

Аннотация. В данной статье анализируется концепция человеческого капитала на предприятиях и в организациях, 
ее необходимость, актуальность в нашей стране, научные и практические взгляды экономистов и организаций, 
ее место в мировой практике, важность корпоративной культуры, морально-духовной и духовной среды для ее 
эффективного использования, а также даются научно обоснованные рекомендации по обобщению элементов 
человеческого капитала и его дальнейшему совершенствованию.

Ключевые слова: человеческий капитал, эффективное использование, корпоративная культура, морально-
духовная и духовная среда, компания, инвестиции, интеллект, интеллектуальный потенциал, знания, опыт и 
профессиональные компетенции, трудоспособность, социальная активность, качество жизни.

K I R I S H
Jahon iqtisodiyoti va uni boshqarishning globallashuvi va raqamlashuvi sharoitida ushbu jarayonlarni 

transformatsiya qilish qobiliyatiga, bilimlarga hamda ko‘nikmalarga  asoslangan iqtisodiyot sharoitida korxona 
va tashkilotlarning raqobatbardoshligi tobora moddiy resurslar emas, balki inson kapitalining qaydarajada 
rivojlanganligi va uning sifati bilan belgilanmoqda. Inson kapitali zamonaviy iqtisodiy taraqqiyotning strategik 
omili sifatida faqat kasbiy bilim va ko‘nikmalar bilan cheklanmay, balki insonning ruhiy va jismoniy salomatligi, 

axloqiy qarashlari, ma’naviy dunyosi, jamoadagi ijtimoiy munosabatlar tizimiga munosabati va uning korporativ 
madaniyatini  ham qamrab oladi.

Ushbu global tendensiyalar mamlakatimiz korxona va tashkilotlari uchun ham muhim ilmiy-amaliy 
ahamiyatga ega. Bu borada mamlakatimiz iqtisodiyotini rivojlantirishning 2022 – 2026-yillarga mo‘ljallangan 
Yangi O‘zbekistonning taraqqiyot strategiyasida: adolatli ijtimoiy siyosat yuritish, inson kapitalini rivojlantirish 
masalasi ustuvora yщnalishlardan biri bo‘lib, unda har bir fuqaroga davlat hisobidan aniq kasb-hunarga o‘qish 
imkoniyatini yaratish. Kasbga o‘qitish ko‘lamini 2 baravar oshirib, jami 1 million nafar ishsiz fuqaroni kasb-
hunarlarga o‘qitish va bu jarayonda nodavlat ta’lim muassasalarining ishtirokini 30 foizga yetkazish, «El-yurt 
umidi» jamg‘armasi orqali erkin va ijodiy fikrlaydigan yoshlarni nufuzli xorijiy oliygohlarga o‘qishga yuborish 
ko‘lamini 2 baravarga oshirish, bunda yoshlarning 50 foizini texnik, aniq fanlar va IT sohalariga o‘qitish1 kabi 
vazifalarning belgilangangligi, xususan, milliy korxonalarda inson kapitalini rivojlantirish siyosati nafaqat ta’lim 
va malaka oshirishga yo‘naltirilmog‘i, balki korporativ madaniyat, axloqiy-ruhiy iqlim va ma’naviy muhitni 
mustahkamlash bilan uyg‘un holda olib borilishi lozim. Korxona va tashkilotlarda xodimlar kasbiy malakasining 
egallab turgan lavozimiga mosligini ta’minlash, korporativ qadriyatlar asosida kadrlar siyosatini yuritish, 
rahbar va liderlarning ma’naviy rolini kuchaytirish inson kapitalidan samarali foydalanishning muhim shartlari 
hisoblanadi.

Bugungi kunda dunyo miqyosida inson kapitalini rivojlantirishga yo‘naltirilayotgan investisiyalar hajmi global 
iqtisodiyotdagi tuzilmaviy o‘zgarishlar, raqamli transformatsiya va mehnat bozoridagi yangi kasbiy malaka 
talablari bilan bevosita bog‘liq holda jadal sur’atlarda o‘sib bormoqda. Xalqaro miqyosda xodimlarni o‘qitish, 
qayta tayyorlash va malakasini oshirishga qaratilgan korporativ ta’lim bozori hajmi 2025-yilda 417 mlrd AQSH 
dollaridan oshgan bo‘lib, ushbu ko‘rsatkich 2030-yilga borib  540 mlrd AQSH dollaridan oshishishi prognoz 
qilinmoqda2. Inson kapitalini rivojlantirishga qaratilgan mazkur sarmoyalar, eng avvalo, kompaniya xodimlarining 
kasbiy bilimlarini chuqurlashtirish, raqamli texnologiyalardan foydalanish ko‘nikmalarini shakllantirish, rahbarlik 
va boshqaruv kompetensiyalarini oshirish hamda mehnat faoliyatini sun’iy intellekt va avtomatlashtirish 
sharoitiga moslashtirishga xizmat qilmoqda. AQSHda 2025-yilda korporativ ta’limga sarflanayotgan mablag‘lar 
102,8 mlrd AQSH dollarini tashkil etgan bo‘lib, bu inson kapitalini rivojlantirish kompaniyalar uchun ixtiyoriy 
xarajatlar emas, balki strategik zaruratga aylanganini ko‘rsatmoqda3.

Yirik transmilliy kompaniyalar tajribasi inson kapitalini rivojlantirishga yo‘naltirilayotgan investisiyalar uzoq 
muddatli raqobat ustunligini ta’minlovchi asosiy manba ekanini yaqqol tasdiqlamoqda. Xususan, Amazon 
kompaniyasi 2019–2025-yillar davomida xodimlarni kasbiy rivojlantirish, raqamli va texnologik kompetensiyalarini 
oshirish maqsadida 1,2 mlrd AQSH dollaridan ortiq mablag‘ ajratgan4. Walmart kompaniyasi esa xodimlarning 
kasbiy o‘sishi, rahbarlik qobiliyatini shakllantirish va ichki mehnat safarbarligini ta’minlashga qaratilgan dasturlar 
uchun 2026-yilgacha 1 mlrd AQSH dollar sarmoya kiritishini e’lon qilgan5. Ushbu misollar 2030-yilgacha inson 
kapitalini rivojlantirishga yo‘naltirilayotgan investisiyalar saqlanib qolishi yoki ayrim sohalarda yanada oshishi 
prognoz qilinayotganini ko‘rsatadi. 

M A V Z U G A  O I D  A D A B I Y O T L A R  S H A R H I
Bugungi kunda nazariy qarashlar va amaliyotda inson kapitali tushunchaci eng muhim 

ko‘rsatkichlardan biri bo‘lib hisoblanmoqda. Inson kapitalini aniq ifoda qilish bo‘yicha xorijiy, maxalliy 
olimlarning va mustaqil ktashkilotlar tomonidan turli ilmiy va amaliy qarashlar mavjud bo‘lib,  
1-jadvalda keltirilmoqda.  Keltirilgan jadval ma’luomtlaridan ko‘rinib turibdiki, inson kapitalini iqtisodiy, moliyaviy va 
ijtimoiy nuqtai- nazardan qarash maqsadga muvofiq bo‘ladi. Inson kapitali mehnat resurslarining sifatko‘rsatkichi 
sifatida namoyon bo‘lib, ishlab chiqarish jarayonida samaradorlikni oshirish, yangi texnologiyalarni joriy qilish 
va innovatsiyalarni rivojlantirishga xizmat qiladi. Ta’lim, kasbiy tayyorgarlik va malaka darajasi qanchalik yuqori 
bo‘lsa, mehnat unumdorligi va milliy iqtisodiyotning raqobatbardoshligi shunchalik ortadi. Shu sababli inson 
kapitali iqtisodiy o‘sishning asosiy drayverlaridan biri hisoblanadi. Moliyaviy nuqtai nazardan qaraydigan 
bo‘lsak, inson kapitali investisiya ob’yekti sifatida qaraladi. Ta’lim, tibbiyot, kasbiy qayta tayyorlash va malaka 
oshirishga sarflangan mablag‘lar inson kapitaliga investisiya sifatida baholanadi. 

Bu investisiyalar uzoq muddatda yuqori daromad, ishlab chiqarish samaradorligining oshishi va iqtisodiy 
faollikning kuchayishiga olib keladi. Shuningdek, inson kapitali korxona va tashkilotlar uchun strategik aktiv 
hisoblanib, u biznes qiymatini oshirish, innovasion salohiyatni kuchaytirish va barqaror moliyaviy natijalarga 

1	 Ўзбекистон Республикаси Президентининг 2022 йил 28 январдаги  “2022-2026 йилларга мўлжалланган янги Ўзбекистоннинг 
тараққиёт стратегияси тўғрисида”ги ПФ- 60-сонли Фармони.

2	 Corporate Training Market Global Report 2025–2030.- The Business Research Company.
3	 2025 Training Industry Report.- Training Magazine.
4	 Upskilling 2025.- Amazon (About Amazon).
5	 Skills-First & Walmart Academy Initiatives. - Walmart Corporate. 

erishishga xizmat qiladi. Ijtimoiy nuqtai nazardan, inson kapitali jamiyatning intellektual va madaniy salohiyatini 
ifodalaydi. Ta’lim darajasi yuqori, sog‘lom va ijtimoiy faol aholi qatlami jamiyatda ijtimoiy barqarorlikni ta’minlash, 
kambag‘allik darajasini pasaytirish va turmush sifatini oshirishda muhim rol o‘ynaydi. Inson kapitali rivojlangan 
jamiyatlarda ijtimoiy mobillikni ta’minlaydi, fuqarolik faolligini kuchaytiradi va barqaror taraqqiyotning asosiy 
omili sifatida namoyon bo‘ladi. 

Shunday qilib, fikrimizcha inson kapitali - bu insonning ta’lim, kasbiy bilim va ko‘nikmalari, mehnat 
tajribasi, intellektual qobiliyatlari, ijtimoiy kompetensiyalari hamda sog‘lom jismoniy va psixologik holati 
asosida shakllanadigan va iqtisodiy, moliyaviy hamda ijtimoiy jarayonlarda qo‘shimcha qiymat yaratish, 
mehnat unumdorligini oshirish va innovasion rivojlanishni ta’minlashga xizmat qiluvchi investision xususiyatga 
ega bo‘lgan strategik resurslar majmuasidir.  Ushbu ta’rifga ko‘ra inson kapitali: iqtisodiy jihatdan - mehnat 
resurslarining sifat ko‘rsatkichi va iqtisodiy o‘sish omili, moliyaviy jihatdan - ta’lim, sog‘liqni saqlash va malaka 
oshirishga yo‘naltirilgan investisiyalar natijasida shakllanuvchi iqtisodiy aktiv va ijtimoiy jihatdan- jamiyatning 
intellektual salohiyati, ijtimoiy barqarorlik va inson rivojlanishini ta’minlovchi asosiy resurs sifatida namoyon 
bo‘ladi.

1-jadval. Inson kapitaliga iqtisodiyotga iqtisodchi olimlar va tashkilotlarning ilmiy va amaliy qarashlari
     Mualliflar Ta’riflarning qisqacha ma’zmuni

              Xorijiy mamlakatlar iqtisodchi olimlari tomonidan berilgan ta’riflar
David Dorn, Ludger 
Woessmann va 
hammualliflar (2024)

 Inson kapitali - bu insonning ta’lim, ish tajribasi va kasbiy ko‘nikmalar natijasida 
shakllanadigan ko‘p o‘lchamli kompetensiyalar majmuasi bo‘lib, u mehnat bozorida 
daromad va mahsuldorlik darajasini belgilaydi6.

Solarin S.A. va 
hammualliflar (2024) 

Inson kapitali - bu mamlakatning eng muhim strategik resursi bo‘lib, uning rivojlanishi 
innovatsiyalar, texnologiyalar va iqtisodiy o‘sishni ta’minlaydi7.

Xun Wang va Jingwen Yu 
(2023)  

Inson kapitali- bu insonning bilimlari, ko‘nikmalari, tajribasi va intellektual imkoniyatlari 
yig‘indisi bo‘lib, u korxona innovatsiyasi va qiymat yaratish jarayonida muhim rol o‘ynaydi8.

Rus iqtisodchi olimlari 
tomonidan berilgan ta’riflar 
Ye.V. Kuzьmin va 
hammualliflar (2023)

Inson kapitali- bu insonning bilim, malaka, kasbiy kompetensiya va intellektual salohiyati 
yig‘indisi bo‘lib, u iqtisodiy va ijtimoiy rivojlanishning muhim omili hisoblanadi9.

S.V. Yegert (2022) Inson kapitali - bu iqtisodiyotda ishlab chiqarish samaradorligini oshiradigan va mehnat 
resurslarining sifatini belgilaydigan bilim, ko‘nikma va tajriba zaxirasidir10.

V. Strelkovskiy va 
hammualliflar (2023)

Inson kapitali - bu insonlarda shakllanadigan bilim, kasbiy malaka va ijtimoiy 
kompetensiyalar majmuasi bo‘lib, ular iqtisodiy tizimda innovasion va barqaror rivojlanishni 
ta’minlaydi11.

Xorijiy tashkilotlar tomonidan berilgan ta’riflar
OECD (Iqtisodiy hamkorlik 
va rivojlanish tashkiloti)

Inson kapitali - bu insonlarda mujassam bo‘lgan bilimlar, malaka va shaxsiy xususiyatlar 
zaxirasi bo‘lib, ular ishlab chiqarish va iqtisodiy faoliyatda mahsuldorlikni ta’minlaydi12.

BMT (UNDP) inson 
rivojlanishi hisoboti

Inson kapitali – bu iqtisodiy o‘sishning asosiy omili bo‘lib, u ta’lim, sog‘liq va ko‘nikmalar 
orqali shakllanadigan inson salohiyatini ifodalaydi va mamlakatning barqaror rivojlanishini 
ta’minlaydi13.

Jahon banki (World Bank)
Inson kapitali - insonlar hayoti davomida to‘playdigan bilim, ko‘nikma va sog‘liq majmuasi 
bo‘lib, ularga jamiyatning samarali va ishlab chiqaruvchi a’zolari sifatida o‘z salohiyatini 
ro‘yobga chiqarish imkonini beradi14.

T A D Q I Q O T  M E T O D O L O G I YA S I
Maqolada kuzatuv, abstrakt-mantiqiy fikrlash, tizimli tahlil, taqqoslash va iqtisodiy sharhlash usullaridan 

foydlanilgan.

6	  https://arxiv.org/abs/2409.18638
7	  https://www.sciencedirect.com/science/article/abs/pii/S0883035524000752
8	  https://doi.org/10.1111/irfi.12372  
9	  https://arxiv.org/abs/2312.06450
10	  OECD Ecoscope Blog (2024) https://oecdecoscope.blog/category/human-capital  
11	  https://arxiv.org/abs/2312.06450
12	  https://www.oecd.org/en/topics/sub-issues/human-capital-and-educational-policies.html
13	  https://hdr.undp.org
14	  https://www.worldbank.org/en/publication/human-capital



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz410

2026-yil, mart. № 3-son.

T A H L I L  V A  N A T I J A L A R
Inson kapitali (Human Capital) — iqtisodiy, ijtimoiy va oilaviy rivojlanishning asosiy ishlab chiqaruvchi omili 

bo‘lib, u insonning intellektual salohiyati, yashash va mehnat muhiti hamda mehnat faoliyati orqali shakllanadi. 
Inson kapitali jamiyatda iqtisodiy qiymat yaratish qobiliyatiga ega bo‘lgan inson resurslarining sifat jihatdan 
ifodasini aks ettiradi15 .

Inson kapitali tarkibiga quyidagi asosiy elementlar kiradi:
- aql-zakovat va intellektual salohiyat;
- bilim, tajriba va kasbiy kompetensiyalar;
- jismoniy va ruhiy salomatlik;
- mehnat qobiliyati va quvvati;
- ijtimoiy faollik va hayot sifati.
Zamonaviy yondashuvlarga ko‘ra, inson kapitali faqat shaxsiy xususiyatlar yig‘indisi emas, balki insonning 

jamiyatda samarali mehnat qilishi, innovatsiya yaratishi va iqtisodiy o‘sishga hissa qo‘shishini ta’minlovchi 
strategik resurs hisoblanadi16.

Inson kapitali quyidagi darajalarda shakllanadi va baholanadi:
-  individual darajada inson kapitali — alohida shaxsning bilimi, salomatligi, kasbiy mahorati va mehnat 

qobiliyati;
- kompaniya (tashkilot) inson kapitali — korxonada jamlangan xodimlarning umumiy bilim, ko‘nikma, tajriba 

va korporativ madaniyat salohiyati;
- milliy inson kapitali — mamlakat aholisining umumiy bilim darajasi, salomatligi holati, mehnat unumdorligi 

va ijtimoiy faolligi yig‘indisi.
Milliy inson kapitali — mamlakat milliy boyligining asosiy tarkibiy qismi bo‘lib, aholining bilim, sog‘liq va 

mehnat salohiyati orqali ifodalanadi. Jahon bankining zamonaviy baholashlariga ko‘ra, global miqyosda milliy 
boylik tarkibida inson kapitali o‘rtacha 64 foizni tashkil etadi.

Rivojlangan mamlakatlarda inson kapitalining milliy boylikdagi ulushi 70–80 foiz atrofida saqlanib qolmoqda, 
bu esa iqtisodiy o‘sishda bilim va salomatlikka asoslangan model ustunligini ko‘rsatadi17.

Jahon banki tomonidan ishlab chiqilgan metodologiyaga muvofiq, turli mamlakatlarning milliy inson kapitali 
qiymati davlat, oilalar va xususiy sektor tomonidan ta’lim, sog‘liqni saqlash, ijtimoiy himoya va mehnat bozoriga 
sarflangan xarajatlar asosida hisoblanadi. Ushbu yondashuv jamiyatda inson kapitalini takror ishlab chiqarish 
uchun yillik sarflanayotgan umumiy xarajatlarni baholashga imkon beradi.

XXI asr boshlariga kelib (yangilangan baholashlar asosida), ayrim mamlakatlarda inson kapitalining milliy 
boylikdagi ulushi quyidagicha shakllangan:  AQSH — inson kapitali milliy boylikning taxminan 76–78 % ini 
tashkil etadi; Xitoyda – 65–70 % atrofida, Hindistonda — 55–60%, Rossiyada — 50–55% atrofida.18

Jahon inson kapitali zaxirasining katta qismi aynan rivojlangan mamlakatlar hissasiga to‘g‘ri keladi, chunki 
bu mamlakatlarda ta’lim, sog‘liqni saqlash va inson rivojlanishiga yo‘naltirilgan investisiyalar yuqori darajada 
amalga oshiriladi.

Inson kapitalini iqtisodiy samaradorlik nuqtai nazaridan quyidagicha tasniflash mumkin:
-  ijobiy (ijodiy) inson kapitali — innovatsiya yaratadigan, mehnat unumdorligini oshiradigan va jamiyat 

rivojiga hissa qo‘shadigan kapital;
- salbiy inson kapitali — jamiyatda ijtimoiy muammolar, ishsizlik, korrupsiya yoki samarasiz boshqaruvni 

kuchaytiruvchi kapital;
- passiv inson kapitali — mavjud bo‘lsa-da, iqtisodiy va ijtimoiy rivojlanishga yetarlicha jalb etilmagan inson 

resursi.
Zamonaviy iqtisodiy siyosatning asosiy vazifalaridan biri — inson kapitalini passiv yoki salbiy holatdan 

ijobiy va ijodiy shaklga o‘tkazish hisoblanadi19.
Yuqorida keltirilgan inson kapitali tarkibiy elementlarini umumlashtirilgan va tizimlashtirilgan holda o‘rganish 

ilmiy jihatdan maqsadga muvofiq hisoblanadi. Chunki inson kapitali tarkibiga kiruvchi aql-zakovat, bilim, 
salomatlik, mehnat qobiliyati va hayot sifati o‘zaro chambarchas bog‘liq bo‘lib, ularning har biri boshqasining 
samaradorligiga bevosita ta’sir ko‘rsatadi. Shu nuqtai nazardan inson kapitalini uchta asosiy tashkil etuvchiga 
ajratib tadqiq etish ilmiy va o‘quv adabiyotlarda keng tarqalgan

15	 Шульц Т. Инвестиции в человеческий капитал. - М.: Экономика, 1971. - 272 с.; Беккер Г. Человеческий капитал: теоретический 
и эмпирический анализ. - М.: Изд-во ГУ ВШЭ, 2003. — 336 с.

16	 Qodirov T.U. Inson resurslarini boshqarish. Darslik.// T.U. Qodirov. – T.: “Dimal”, 2025. -572 bet.
17	 World Bank. The Changing Wealth of Nations 2021: Managing Assets for the Future. -Washington, DC: World Bank, 2021.; World 

Bank. Human Capital Project: Measuring Human Capital Index. -Washington, DC, 2023.
18	 World Bank. The Changing Wealth of Nations 2021: Managing Assets for the Future. - Washington, DC: World Bank, 2021.; World 

Bank. Human Capital Project: Measuring Human Capital Index. - Washington, DC, 2023.
19	 World Bank. The Changing Wealth of Nations 2021: Managing Assets for the Future. - Washington, DC: World Bank, 2021.

Birinchidan, inson kapitalining professional tashkil etuvchisiga aql-zakovat va intellektual salohiyat, 
bilim, tajriba hamda kasbiy kompetensiyalar kiradi. Ushbu elementlar insonning mehnat bozoridagi qiymatini, 
innovasion faolligini va qaror qabul qilish salohiyatini belgilaydi. Professional kapital insonning bilim va 
ko‘nikmalari orqali iqtisodiy qiymat yaratish qobiliyatini ifodalaydi va mehnat unumdorligini oshirishda hal 
qiluvchi o‘rin tutadi.

Ikkinchidan, inson kapitalining salomatlik tashkil etuvchisi jismoniy va ruhiy salomatlik, mehnat qobiliyati 
hamda insonning quvvat va energiya zaxiralarini qamrab oladi. Salomatlik kapitali insonning uzoq muddatli 
mehnat faoliyatini ta’minlovchi asosiy omil hisoblanib, uning ish unumdorligi, barqarorligi va stresslarga 
chidamliligiga ta’sir ko‘rsatadi. Jismoniy va ruhiy salomatlik yetarli darajada ta’minlanmagan holatda yuqori 
bilim va kasbiy kompetensiyalar ham kutilgan iqtisodiy samarani bermaydi.

Uchinchidan, inson kapitalining madaniy-ijtimoiy tashkil etuvchisi ijtimoiy faollik, hayot sifati, qadriyatlar 
tizimi va insonning jamiyatdagi munosabatlariga bog‘liq bo‘lgan omillarni o‘z ichiga oladi. Mazkur tashkil etuvchi 
insonning mehnatga munosabati, jamoada ishlash qobiliyati, korporativ madaniyatga moslashuvi hamda ijtimoiy 
mas’uliyatini belgilaydi. Aynan madaniy-ijtimoiy tashkil etuvchi inson kapitalining professional va salomatlik 
komponentlarini o‘zaro uyg‘unlashtirib, ularning sinergetik samarasini ta’minlaydi.

Shunday qilib, inson kapitali tarkibidagi barcha elementlarni umumlashtirgan holda, uni professional 
kapital, salomatlik kapitali va madaniy-ijtimoiy kapital kabi uchta muhim tashkil etuvchiga ajratib o‘rganish ilmiy 
va amaliy jihatdan zarur hisoblanadi. Bunday yondashuv inson kapitalini kompleks baholash, uni rivojlantirish 
strategiyalarini ishlab chiqish va iqtisodiy hamda ijtimoiy samaradorlikni oshirish imkonini beradi.

Yaxlit tizim sifatida professional kapital, salomatlik kapitali va madaniy-ijtimoiy kapital bir-birini to‘ldiruvchi 
hamda o‘zaro kuchaytiruvchi elementlar hisoblanadi. Ushbu kapitallardan birortasining zaifligi qolgan ikkitasining 
samaradorligini ham pasaytiradi.

Professional kapital (bilim, tajriba, kasbiy kompetensiyalar, intellektual salohiyat) insonning iqtisodiy qiymat 
yaratish qobiliyatini belgilaydi. Biroq u faqat sog‘lom insonda va qulay ma’naviy-ijtimoiy muhitda to‘liq namoyon 
bo‘ladi. Ya’ni salomatlik kapitali professional kapitalning amaliy qo‘llanilishi uchun fiziologik va psixologik asos 
yaratadi.

Salomatlik kapitali (jismoniy va ruhiy sog‘liq, mehnat qobiliyati) professional bilim va ko‘nikmalarni uzoq 
muddat davomida samarali qo‘llash imkonini beradi. Biroq salomatlik kapitali ham o‘z-o‘zidan barqaror emas: 
stress, nosog‘lom korporativ muhit, adolatsiz munosabatlar va ijtimoiy qo‘llab-quvvatlashning yetishmasligi uni 
tez yemirishi mumkin.

Aynan shu nuqtada madaniy-ijtimoiy kapital hal qiluvchi ahamiyat kasb etadi. Madaniy-ijtimoiy kapital 
(qadriyatlar, axloqiy me’yorlar, ijtimoiy faollik, korporativ madaniyat, hayot sifati) insonning mehnatga 
munosabatini, jamoada ishlash qobiliyatini va ichki motivatsiyasini belgilaydi. U professional kapitalni to‘g‘ri 
yo‘naltiradi, salomatlik kapitalini asraydi va tiklaydi, hamda ular o‘rtasida sinergetik samarani ta’minlaydi.

Shu bois madaniy-ijtimoiy kapital birinchi ikki tashkil etuvchiga nisbatan integrativ va tartibga soluvchi 
funksiyani bajaradi:

- professional kapitalni ijodiy va innovasion faoliyatga yo‘naltiradi;
- salomatlik kapitaliga ijobiy ta’sir ko‘rsatib, stressni kamaytiradi va mehnat qobiliyatini barqarorlashtiradi;
- inson kapitalining umumiy samaradorligini oshiradi (1-rasm).

1-rasm. Inson kapitalining tarkibiy tashkil etuvchilari va ular o‘rtasidagi o‘zaro ta’sir mexanizmi20

20	  Муаллифлар ишланмаси

Madaniy-ijtimoiy kapital inson kapitali tarkibidagi eng murakkab va integrativ element hisoblanib, u 
shaxsning qadriyatlari, axloqiy me’yorlari, ijtimoiy munosabatlari, jamoada faol ishtirok etishi hamda korporativ 
madaniyatga moslashuvi bilan ifodalanadi. Ilmiy adabiyotlarda madaniy-ijtimoiy kapital inson kapitalining 
iqtisodiy samaradorligini ta’minlovchi muhim omil sifatida baholanadi, chunki u professional bilim va salomatlik 
salohiyatining amaliy natijaga aylanishini ta’minlaydi 21.

Madaniy-ijtimoiy kapitalning birinchi muhim tarkibiy elementi qadriyatlar va madaniy me’yorlar hisoblanadi. 
Qadriyatlar jamiyat va tashkilotda qabul qilingan axloqiy standartlar, umumiy xulq-atvor qoidalari va ma’naviy 
tamoyillarni qamrab oladi22. Ular xodimlarning mehnatga munosabatini, jamoaviy maqsadlarga sadoqatini 
hamda korporativ ruhini shakllantiradi. Qadriyatlar tizimi mustahkam bo‘lgan jamoada inson kapitali ijobiy va 
ijodiy yo‘nalishda rivojlanadi.

Ikkinchi element — ijtimoiy munosabatlar va ishonch. Ijtimoiy munosabatlar xodimlar o‘rtasida o‘zaro 
ishonch, hamkorlik va jamoaviy qaror qabul qilish mexanizmlarini ta’minlaydi. Ishonch darajasi yuqori bo‘lgan 
tashkilotlarda axloqiy-ruhiy iqlim barqaror bo‘ladi, ichki ziddiyatlar kamayadi va inson kapitali samarali faoliyat 
ko‘rsatadi. Ilmiy tadqiqotlarda ijtimoiy ishonch va hamkorlik madaniy-ijtimoiy kapitalning asosiy ustunlaridan biri 
sifatida e’tirof etilgan23.

Uchinchi tarkibiy element — kommunikatsiya va ijtimoiy tarmoqlardir. Kommunikatsiya tizimi xodimlar 
o‘rtasida bilim va tajriba almashish, korporativ qadriyatlarni tarqatish va innovasion g‘oyalarni shakllantirishga 
xizmat qiladi. Rivojlangan ijtimoiy tarmoqlarga ega tashkilotlarda madaniy-ijtimoiy kapital yuqori bo‘lib, bu holat 
professional kapitalning yanada samarali qo‘llanilishiga sharoit yaratadi.

To‘rtinchi element sifatida jamoaviy ishtirok va ijtimoiy mas’uliyatni ko‘rsatish mumkin. Jamoaviy ishtirok 
xodimlarning tashkilot hayotida faol qatnashishi, umumiy maqsadlarga daxldorlik hissini anglashi va korporativ 
qarorlarga ta’sir ko‘rsatish imkoniyati bilan bog‘liq. Ijtimoiy mas’uliyat esa inson kapitalining jamiyat va tashkilot 
oldidagi ma’naviy javobgarligini ifodalaydi. Bu elementlar inson kapitalining uzoq muddatli barqarorligini 
ta’minlaydi. 

Bu elementlar korporativ madaniyatning mazmuniy o‘zagini tashkil etib, uning  ajralmas tarkibiy qismlari 
hisoblanadi. Korporativ madaniyat aynan ushbu elementlar orqali tashkilotda hayotga tatbiq etiladi, ya’ni u faqat 
rasmiy qoidalar yoki deklarativ tamoyillar yig‘indisi emas, balki xodimlarning kundalik xulq-atvori, mehnatga 
munosabati va jamoaviy o‘zaro munosabatlarida namoyon bo‘ladi. Qadriyatlar korporativ maqsadlar bilan 
uyg‘unlashgan holda xodimlarning faoliyatini ma’naviy jihatdan yo‘naltirsa, ijtimoiy ishonch va kommunikatsiya 
tizimi korporativ ruhni mustahkamlaydi va jamoada axloqiy-ruhiy barqarorlikni ta’minlaydi. Jamoaviy ishtirok 
va ijtimoiy mas’uliyat esa korporativ madaniyatni statik holatdan dinamik, rivojlanuvchi tizimga aylantirib, inson 
kapitalining professional va salomatlik komponentlarini samarali faoliyatga safarbar etadi. 

Tashkilot korporativ madaniyati - bu korxona tashkil topgandan boshlab unda ishlovchi xodimlarning 
shakllangan qadriyatlari, e’tiqodlari, xulq-atvor normalari, urf-odatlar, umumiy amaliyot va ish uslublarini o‘zida 
jamlagan tizimdir. Korporativ madaniyat  xodimlarning o‘zaro hamda ishga va mijozlarga bo‘lgan munosabatini, 
kompaniyaning maqsad va vazifalari haqidagi qarshlarini belgilaydi.  Zamonaviy tashkilotlar uchun korporativ 
madaniyat nafaqat ichki muhitni mustahkamlash, balki biznesda muvaffaqiyatga erishishda ham muhim rol 
o‘ynaydi. U kompaniyaning uzoq muddatli strategik maqsadlariga erishish, samarali boshqaruvni yo‘lga qo‘yish 
va bozorda o‘z o‘rnini mustahkamlash uchun muhim omil hisoblanadi24.

Korporativ madaniyatni shakllantirishdan asosiy maqsad  - korxonada xodimlarni boshqarishni 
takomillashtirish, ularning qabul qilingan qarorlarni bajarishga moyilligini oshirish, jipslashtirish va kompaniyaga 
sodiqligini ta’minlash orqali yaxshiroq natijalarga erishishdir. Korporativ madaniyat korxona imiji, xodimlar 
motivasiyasi va boshqaruv samaradorligini oshirish, yangi xodimlar moslashuvini tezlashtirish, tashkilotlarning 
jamiyatda va bozorda o‘zining munosib o‘rinini egallash vazifalarini bajaradi.

Korporativ madaniyat tizimida axloqiy-ruhiy iqlim va ma’naviy muhit tashkilot faoliyatining ichki barqarorligi, 
xodimlarning jamoadagi hamjihatligi va inson kapitalidan samarali foydalanishni ta’minlovchi hal qiluvchi 
omillardan biri hisoblanadi. Ilmiy adabiyotlarda korporativ madaniyat ko‘pincha qadriyatlar, me’yorlar va xulq-
atvor qoidalari tizimi sifatida talqin qilinsa-da, ushbu tizimning amalda ishlashi aynan axloqiy-ruhiy iqlim va 

21	 Лобанов Д. В. Культурная составляющая человеческого капитала // Вестник Санкт-Петербургского университета. Социология. 
- 2020. - № 3. - С. 45–53.; Богдан С. В. Социокультурный капитал: концептуальное содержание понятия // Вестник Томского 
государственного университета. - 2012. - № 358. - С. 72–77. 

22	 Горбунова Н. В. Социальный капитал как форма культурного капитала // Социологические исследования. - 2005. - № 11. - С. 
38–44.  

23	 Горбунова Н. В. Социальный капитал как форма культурного капитала // Социологические исследования. - 2005. - № 11. 
- С. 38–44.; Шенгелия Т. А. Improving the methodology of measuring social capital in international companies // Экономика и 
предпринимательство. - 2022. - № 4 (141). - С. 1183–1187.

24	 Суюнов Д.Х., Қодиров Т.У., Умарова Р.З. Бошқарув этикаси ва корпоратив маданият. Дарслик: Т.: «Impress media» 2025, -560 
бет. 

ma’naviy muhit orqali ta’minlanadi25 (1, 2). Axloqiy-ruhiy iqlim jamoada ishonch, adolat, o‘zaro hurmat va 
psixologik xavfsizlik darajasini ifodalab, xodimlarning mehnatga munosabati va ichki motivatsiyasiga bevosita 
ta’sir ko‘rsatadi. Ma’naviy muhit esa korporativ qadriyatlarni xodimlar ongiga singdirish, jamoaviy maqsadlarga 
sodiqlikni shakllantirish va korporativ ruhni mustahkamlash funksiyasini bajaradi.

X U L O S A  V A  T A K L I F L A R
Shu nuqtai nazardan xulosa qiladigan bo‘lsak, korporativ madaniyatda axloqiy-ruhiy iqlim va ma’naviy 

muhitning asosiy xususiyatlari quyidagilarda namoyon bo‘ladi. Birinchidan, ular normativ-tartibga soluvchi 
funksiyani bajaradi, ya’ni rasmiy qoidalardan tashqari holda xodimlarning xulq-atvorini ma’naviy me’yorlar 
asosida boshqaradi. Ikkinchidan, axloqiy-ruhiy iqlim integrativ xususiyatga ega bo‘lib, turli kasbiy, ijtimoiy va 
shaxsiy xususiyatlarga ega xodimlarni yagona korporativ jamoaga birlashtiradi26. Uchinchidan, ma’naviy muhit 
motivasion funksiyani bajarib, xodimlarning faqat moddiy manfaatlar bilan emas, balki ma’naviy qoniqish va 
jamoaviy mas’uliyat hissi orqali faoliyat yuritishini ta’minlaydi. To‘rtinchidan, axloqiy-ruhiy muhit korporativ 
madaniyatning barqarorlik va qayta tiklanish mexanizmi sifatida namoyon bo‘ladi, ya’ni inqirozli holatlarda 
jamoani saqlab qolish va inson kapitalining parchalanishini oldini olishga xizmat qiladi27.

Demak, axloqiy-ruhiy iqlim va ma’naviy muhit korporativ madaniyatning qo‘shimcha yoki ikkinchi darajali 
elementi emas, balki uning ichki o‘zagi va funksional asosi hisoblanadi. Korporativ madaniyat aynan ushbu muhit 
orqali real ijtimoiy-iqtisodiy natijalarga aylanadi, inson kapitalining professional va salomatlik komponentlari esa 
ma’naviy muhit ta’sirida uyg‘un va samarali faoliyat ko‘rsatadi.

Korporativ madaniyat  tashkilotda shakllangan qadriyatlar, me’yorlar, an’analar va xulq-atvor qoidalarining 
barqaror tizimi sifatida ta’riflansada, uni shunchaki ichki hujjatlarda qayd etilgan qoidalar majmui sifatida 
talqin qilish mohiyatini to‘liq ochib bera olmaydi. Korporativ madaniyatning real mazmuni va hayotiy ahamiyati 
tashkilotdagi axloqiy-ruhiy iqlim va ma’naviy muhit orqali namoyon bo‘ladi. Aynan shu muhit korporativ 
madaniyatni amaliyotga tatbiq etib, uni xodimlarning kundalik faoliyati, jamoaviy munosabatlari va qaror qabul 
qilish jarayonlarida ifodalaydi.

Axloqiy-ruhiy iqlim jamoadagi ishonch, adolat, o‘zaro hurmat, psixologik xavfsizlik va ochiq muloqot 
darajasini aks ettiradi. Ma’naviy muhit esa xodimlarning ichki motivatsiyasi, jamoaviy maqsadlarga sodiqligi, 
korporativ qadriyatlarni qabul qilishi hamda ma’naviy javobgarlik hissini belgilaydi. Ushbu ikki omil korporativ 
madaniyatning ichki tayanchi bo‘lib, inson kapitalining professional va salomatlik komponentlarini samarali 
faoliyatga yo‘naltiradi.

Amaliyotda ma’naviy muhitning buzilishi, odatda, quyidagi tizimli omillar ta’sirida yuzaga keladi:
- rahbariyat tomonidan axloqiy va ma’naviy liderlikning yetarli darajada ta’minlanmasligi;
- adolatli baholash va rag‘batlantirish tizimining mavjud emasligi yoki samarasizligi;
- ochiq va samarali korporativ kommunikatsiyaning yetishmasligi;
- korporativ qadriyatlarning formal ravishda qabul qilinishi va amaliyotda qo‘llanilmasligi;
-  kadrlarni tanlash va lavozimlarga joylashtirish jarayonlarida madaniy va axloqiy mezonlarni inobatga 

olmaslik.
Shu bilan birga, ushbu omillar orasida eng keng tarqalgan va eng xavfli holat sifatida ayrim xodimlarning 

egallab turgan lavozimiga nisbatan kasbiy kompetensiyalarining mos kelmasligi hamda shaxsiy manfaatlarni 
jamoa manfaatidan ustun qo‘yish holatlari alohida ajralib turadi. Lavozimiga mos kompetensiyalarga ega 
bo‘lmagan xodimlar qaror qabul qilishda tizimli xatolarga yo‘l qo‘yadi, mas’uliyatni o‘z zimmasiga olmaslikka 
moyil bo‘ladi va jamoada salbiy axloqiy namuna shakllantiradi. Ayniqsa, bunday holat rahbarlik lavozimlarida 
kuzatilganda, uning salbiy ta’siri butun tashkilotga tarqaladi, korporativ ruh susayadi va ishonch muhiti yemiriladi.

Shaxsiy manfaatlarni jamoa manfaatidan ustun qo‘yuvchi, korporativ qadriyatlarga zid fikrlaydigan 
xodimlar jamoada nosog‘lom munosabatlarni kuchaytiradi, ichki ixtiloflarni avj oldiradi va korporativ madaniyatni 
mazmunan zaiflashtirib yuboradi. Natijada inson kapitalining sinergetik samarasi yo‘qoladi, jamoaviy hamkorlik 
zaiflashadi va tashkilotning o‘z oldiga qo‘yilgan strategik maqsadlarga erishish imkoniyati pasayib ketadi. 
Hattoki uni barbod bo‘lishigacha olib boradi. 

Shu nuqtai nazardan inson kapitalidan samarali foydalanish korporativ madaniyatni mustahkamlash, 
axloqiy-ruhiy iqlim va ma’naviy muhitni rivojlantirish bilan uzviy bog‘liqdir (2-rasm). 

Bunda tashkilotlar quyidagi strategik yo‘nalishlarga ustuvor ahamiyat qaratishi lozim:
- korporativ qadriyatlarni ma’naviy me’yorlar bilan uyg‘unlashtirish;

25	 Шейн Э. Х. Организационная культура и лидерство. - СПб.: Питер, 2012. - 336 с.; Денисон Д. Корпоративная культура и 
эффективность организации. - М.: Альпина Бизнес Букс, 2006. — 320 с. 

26	 Хофстеде Г. Культуры и организации: программирование человеческого разума. - СПб.Питер, 2011. - 416 с.
27	 Кузнецова Н. В. Нравственно-психологический климат как фактор развития корпоративной культуры // Социологические 

исследования. - 2018.- № 6. - С. 84–92.

- rahbarlarning axloqiy va ma’naviy liderlik salohiyatini oshirish;
- kompetensiyaga asoslangan kadrlar siyosatini shakllantirish;
- ochiq, ishonchli va psixologik jihatdan xavfsiz ish muhitini yaratish;
jamoaviy mas’uliyat va ma’naviy rag‘batlantirish mexanizmlarini joriy etish. Bunday kompleks yondashuv 

asosida korporativ madaniyat inson kapitalini rivojlantiruvchi, uning samaradorligini oshiruvchi va tashkilotning 
uzoq muddatli barqarorligini ta’minlovchi strategik resursga aylanadi (2-rasm).

2-rasm. Inson kapitalidan samarali foydalanishda korporativ madaniyat, axloqiy-ruhiy iqlim va ma’naviy muhitning 
strategik 

Tadqiqot natijalari shuni ko‘rsatadiki, inson kapitali korxona va tashkilotlarda avtomatik ravishda iqtisodiy 
samara beruvchi resurs emas, balki u muayyan axloqiy-ruhiy iqlim va ma’naviy muhit sharoitidagina o‘z qudartini 
to‘liq namoyon etadi. Korporativ madaniyat inson kapitali uchun institusional qolip bo‘lsa, axloqiy-ruhiy iqlim 
va ma’naviy muhit uni “ishga tushiruvchi” ichki kuch vazifasini bajaradi. Aynan ma’naviy muhit xodimlarning 
kasbiy bilim va salomatlik salohiyatini ijtimoiy mas’uliyat, jamoaviy manfaat va korporativ maqsadlar bilan 
uyg‘unlashtiradi. Shu ma’noda inson kapitalini boshqarish, avvalo, ma’naviy muhitni boshqarishni taqozo etadi. 
Agar tashkilotda ishonch, adolat va ma’naviy javobgarlik tamoyillari ustuvor bo‘lsa, inson kapitali ijodiy va 
barqaror rivojlanish manbaiga aylanadi. Aks holda esa u samarasiz va strategik xavfli omilga aylanishi mumkin. 
Shu bois axloqiy-ruhiy iqlim va ma’naviy muhit inson kapitalidan samarali foydalanishning nafaqt sharti, balki 
uning hal qiluvchi natijaviy mezoni sifatida qaralishi lozim.

